Ике телдә исәнләшәбез!

(Республика яшүсмерләр китапханәсендә икетеллелек мәсъәләсе)

Лилия ШӘЙХЕТДИНОВА,
республика яшүсмерләр китапханәсенең мәгълүмат һәм белешмәләр бүлеге җитәкчесе 
«Исәнмесез, кадерле балалар!  Здравствуйте, дорогие дети!» Республика яшүсмерләр китапханәсендә уздырыла торган һәрбер чара шулай башланып китә. Чөнки бүгенге көндә безнең китапханәдә икетеллелеккә зур игътибар бирелә. Рус һәм татар телендә чыгучы журналлардагы мәкаләләрне электрон базага туплауны, рус теле белән бер рәттән татар телендә басмалар чыгаруны, мәдәни чаралар уздыруны исәпкә алган очракта Республика яшүсмерләр китапханәсендә әлеге юнәлеш буенча зур эшләр башкарыла. 
«Без югары технологияләр заманында яшибез», дип   матбугатта да бик күп языла, массакүләм мәгълүмат чараларында да күп әйтелә. Безнең китапханә, яшүсмерләр китапханәсе булганлыктан, хәзерге заман тенденцияләренә бигрәк тә яраклашырга тырыша. Китапханә хезмәткәрләре укучыларга ике телдә белешмә хезмәте күрсәтә, электрон чыганаклар аша тиз һәм сыйфатлы материаллар эзләп табарга булыша. Алай гына да түгел, безнең «Ruslan» электрон базасы аркылы берничә китапханәнең электрон базасына чыгу мөмкинлеге дә бар. Бүгенге көндә әлеге электрон база ярдәмендә безнең китапханәдә берәр китап яисә журнал газета булмаган очракта, аның кайсы китапханәдә барлыгын да әйтеп бирергә мөмкинлекләр тудырылган. Без дә, үз чиратыбызда, корпорация белән хезмәттәшлек нигезендә әлеге базаны татар телендә чыга торган «Сөембикә», «Татарстан», «Сәхнә», «Идел», «Мәйдан», «Мәгариф» кебек журналлардагы материалларны электрон базага кертеп, корпоратив базаны тулыландыру өстендә эшлибез. Әйтергә кирәк, татар басмасының йөзек кашы булган әлеге журналлар, бүгенге көн сәясәтен, мәдәниятен, җәмгыять тормышын, икътисадын яктыртып торучы журналлар буларак, күп мәгълүмат тупларга ярдәм итә. Дежур консультантларыбыз укучыларга белешмә хезмәте күрсәткәндә дә, әлеге электрон база еш кулланылыш таба. Укучылар соравы буенча кирәкле теләсә кайсы темага электрон базадан китаплар исемлеген яисә газета-журналлардагы материалларны табып, татар һәм рус телләрендә библиографик исемлек төзеп бирәбез. Бүгенге көндә әлеге электрон базада хәзерге көн укучылары зәвыгына, ихтыяҗларына туры килә торган материаллар туплана һәм кулланылыш таба. 
2015  ел Россия Федерациясендә әдәбият елы дип игълан итү белән без дә, Республика яшүсмерләр китапханәсе хезмәткәрләре, үз чиратыбызда, татар һәм рус телендә басма чыгаруны бурычыбыз итеп куйдык. Әлеге басма быел түгәрәк датасын тутырган, XIX–XXI йөз башы каләм ияләренә багышлана. Биобиблиографик басма ике телдә чыгарылды. Аның беренче чыгарылышы – рус, икенче чыгарылышы татар телендә иҗат иткән 2015   елгы юбилярларга: язучыларга, әдәбият белгечләренә, шагыйрьләргә багышлана. Биредә аларның тормыш юлына кыскача күзәтү ясала, иҗатлары тасвирлана һәм төрле елларда нәшер ителгән китапларына библиографик язма бирелә. Шулай ук, әдипләребезнең төрле елларда журналларда басылып чыккан хезмәтләренә дә чыганагын, елын, номерын күрсәтеп, библиографик язма бирелә. Әлеге биобиблиографик басма әдәбият һәм татар теле укытучыларына, мәктәп укучыларына, китапханә хезмәткәрләренә һәм башкаларга методик ярдәм буларак тәкъдим ителә. 

Язып үткәнемчә, Республика яшүсмерләр китапханәсе мәдәни чараларны еш уздыра. Татар телендә мәдәни чаралар уздыру дигәндә, берничә сүз белән Казанның 12 нче кызлар гимназиясендә үткәргән чара турында аерым язып үтәсе килә. Сер түгел: мәктәп укучылары белән мәгълүмат көннәре үткәргәндә әлеге чаралар күп очракта рус телендә алып барыла иде. Күптән түгел без, әлеге методиканы үзгәртеп, берничә чараны татар телендә уздырырга кирәк дигән фикергә килдек, һәм бик күләмле дә, патриотик та тема – Бөек Җиңүнең 70 еллыгы уңаеннан Бөек Ватан сугышы темасын алырга кирәк дигән фикергә килдек. Әлеге чара буенча эш башлаганда, әлбәттә, бер төрле курку хисе тумыйча калмады. Чөнки монда төп проблема булып укучыларның татар телендә тәкъдим ителгән материалны аңлавы тора иде. Куркуыбыз юкка булган. Казан мәктәбендә укытучыларның балалар белән чиста татар телендә сүз йөртүе, әйтергә кирәк, безгә бер яңалык булды. Ә бу бит аз да түгел, күп тә түгел, өч йөзгә якын бала катнашында узган чара иде. Әлеге чарада геройларыбызны, сугыш кырында ятып калган шагыйрьләребезне, җәлилчеләребезне барлау белән беррәттән тылда эшләнгән батырлыклар турында презентацион материаллар күрсәтелде. Бөек Җиңү көнен якынайтуга барлык көчләрен куйган шәһәр  халкы, колхоз хезмәтчәннәре батырлыгы турында да аерым тукталып үтелде. Укучыларга Ольга Орманованың «Дети войны»   дигән документаль фильмы күрсәтелде. Шулай итеп, әлеге чара ике телдә уздырылды дисәк тә ялган булмас. Без – китапханә хезмәткәрләре күзлегеннән фикер йөрткәндә, матур, уңышлы, аңлаешлы килеп чыкты кебек. Балалар йотлыгып тыңлады, укытучылар да, җылы рәхмәт сүзләре белән, тагын килүебезне үтенеп озатып калдылар.
Әйтеп үткәнемчә, Республика яшүсмерләр китапханәсендә икетеллелек мәсъәләсе буенча методик һәм библиографик эшләргә зур игътибар бирелә. Китапханә хезмәткәрләре татар телен рус теле белән бер үк югарылыкта тоту өчен тырышалар. Бүгенге көндә без – мәгълүмат һәм белешмә бүлеге хезмәткәрләре яңадан-яңа идеялар белән эш алып баруны, рус теле белән беррәттән татар телен дә пропагандалауны төп бурычыбыз итеп куябыз. Үзебезне укытучылар белән бер рәттә, бер үк югарылыкта эшләргә, алар белән тыгыз хезмәттәшлек итәргә бурычлы дип саныйбыз, чөнки бүгенге көндә мәктәп укучылары Республика яшүсмерләр китапханәсенең төп контингентын тәшкил итә. 

